
Shivalingakshetranyevam Kailasadarshanamahimavarnanam

శివలిఙ్గక్షేత్రాణ్యేవం   కైలాసదర్శనమహిమవర్ణనమ్ 

॥హిమావన్ప్రతి ఈశ్వరప్రోక్తం   శివలిఙ్గక్షేత్రాణ్యేవం   కైలాసదర్శనమహిమవర్ణనమ్   ॥
(శివరహస్యాన్తర్గతే  కైలాసదర్శనమ్  -౫)

ఈశ్వరః (ఉవాచ)
దృష్టః  కైలాసశైలో   మే త్వయా నగవరోత్తమ ।
దృష్టాని  శివలిఙ్గాని  సర్వపాపహరాణ్యగ ॥౨౫.౩౪॥
కాట్యర్బుదాని లిఙ్గాని  గోపురాణ్యత్ర సత్తమ  ।
ప్రాసాదవరసౌధాశ్చ  కిం దృష్టా మణ్టపావలిః  ॥౨౫.౩౫॥
సరాంసి రత్నకమలభ్రాజిష్ణ్వన్తి    నగోత్తమ ।
రత్నానాం గిరయోఽప్యద్రే తన్మౌలిమణిమణ్టపాః  ॥౨౫.౩౬॥
కైలాసేశ్వరలిఙ్గం   మే దృష్టం  ముక్తిప్రదాయకం
అమ్బికేశం సదామ్బాయా హృదయాగారసంస్థితమ్  ॥౨౫.౩౭॥
గణానాం భవనాన్యత్ర కిం దృష్టాని  త్వయానగ(ద్రిప ) ।
మహావనాని పుష్పోద్యత్సురభీణి సమన్తతః ॥౨౫.౩౮॥
సహస్రలిఙ్గధామోద్యత్కలశాలీ   సుపుణ్యదా ।
క్రీడారత్నమహాసౌధపఙ్క్తీ  దృష్టా (పఙ్క్తిర్దృష్టా   ) త్వయానగ ॥౨౫.౩౯॥
రమ్యం బిల్వవనం దృష్టం  మణిలిఙ్గోరుమూలకమ్  ।
పుణ్యాశ్చాత్ర సభాదృష్టాస్సేయం  మే నర్తనస్య హి (నర్తనస్థలీ )॥౨౫.౪౦॥
సహస్రాయుతలక్షోద్యత్కోటిస్తమ్భోరుమణ్టపాః   ।
త్వయా దృష్టా నగశ్రేష్ఠ  సాగరా మేరుపర్వతః ॥౨౫.౪౧॥
శైలప్రాకారరాజశ్రీ   గోపురాలివృషావలీ ।
దృష్టం  భువనగోలం తే శివక్షేత్రాణ్యపి  క్రమాత్  ॥౨౫.౪౨॥
ధన్యస్త్వం నగమూర్ధన్య  ధన్యః కైలాసదర్శకః  ।
కైలాసదర్శనేనాద్య  సఫలం తే జనుర్నగ ॥౨౫.౪౩॥

విష్ణుబ్రహ్మాదయో   దేవాస్తథాన్యే మునయో గణాః ।
కైలాసదర్శనార్థాయ   తప్యన్త్యద్యాపి తే తపః ॥౨౫.౪౪॥
కిం మమైవానుగ్రహేణైవ    (మమైవానుగ్రహేణ  )

కైలాసస్యాయ  (మత్కైలాసస్య ) దర్శనమ్ ।
మహాదానైశ్చ  వివిధైష్షోడశైశ్చ    నగోత్తమ ॥౨౫.౪౫॥
మమ కైలాసభవనదర్శనం  నైవ  జాయతే ।
కోటియజ్ఞతోభిశ్చ  వ్రతోపోషణకృచ్ఛ్రకైః   ॥౨౫.౪౬/-॥
మమ కైలాసభవనదర్శనం  నైవ  జాయతే ।
అష్టాఙ్గయోగైర్వివిధైర్యమాదినియమాసనైః      ॥౨౫.౪౭/౪౬॥
(అష్టాఙ్గయోగైర్వివిధైర్నియమాదియమాసనైః     )॥౨౫.౪౭/౪౬॥
మమ కైలాసభవనదర్శనం  నైవ  జాయతే ।
గవాం కోటిప్రదానేనాప్యశ్వమాతఙ్గకోటిభిః   ॥౨౫.౪౮/౪౭॥
(గవాం కోటిప్రదానే  అశ్వమాతఙ్గకోటిభిః )॥౨౫.౪౮/౪౭॥
మమ కైలాసభవనదర్శనం  నైవ  జాయతే ।
ధనధాన్యమణీనాఞ్చ వస్త్రాభరణదానతః  ॥౨౫.౪౯॥
మమ కైలాసభవనదర్శనం  నైవ  జాయతే ।
తీర్థప్రక్రమకన్యాన్నదానైశ్చ     గృహదానతః ॥౨౫.౫౦॥
మమ కైలాసభవనదర్శనం  నైవ  జాయతే ।
పానీయధూపదీపాదిదానేనాపి తపస్విషు ॥౨౫.౫౧॥
మమ కైలాసభవనదర్శనం  నైవ  జాయతే ।
వేద వేదాన్తవాదైశ్చ  వర్ణాశ్రమరతాత్మనామ్   ॥౨౫.౫౨॥
మమ కైలాసభవనదర్శనం  నైవ  జాయతే ।
కిన్తు ప్రసాదేన  మమ భక్త్యా చైవాప్యనన్యయా  ॥౨౫.౫౩॥
లభ్యతే దర్శనం శైల  మమ కైలాసమౌలిగమ్  ।
అనన్యభావస్సతతం భస్మపుణ్డ్రోజ్జ్వలోఽనిశమ్   ॥౨౫.౫౪॥
రుద్రాక్షహారవలయః  పఞ్చాక్షరపరాయణః ।
రుద్రలిఙ్గార్చనపరో   రుద్రాధ్యాయజపాదరః  ॥౨౫.౫౫॥

శివక్షేత్రైకవసతిస్తేన  లభ్యోఽయమద్రిరాట్  ।
కిముక్తేనాపి బహునా లభ్యోఽయం మదనుగ్రహాత్  ॥౨౫.౫౬॥
న దేవో నైవ  గన్ధర్వా  బ్రహ్మవిష్ణుమహేశ్వరాః 
మనసా తైరచిన్త్యోఽయం  కైలాసో  మమ భూధరః ॥౨౫.౫౭॥
॥ ఇతి శివరహస్యాన్తర్గతే  భవాఖ్యే కైలాసదర్శనే  హిమావన్ప్రతి ఈశ్వరప్రోక్తం 
శివలిఙ్గక్షేత్రాణ్యేవం   కైలాసదర్శనమహిమవర్ణనమ్   ॥
-॥ శ్రీశివరహస్యమ్  । భవాఖ్యః ద్వితీయాంశః । అధ్యాయః ౨౫ । ౩౪-౫౭ ॥
- .. shrIshivarahasyam . bhavAkhyaH dvitIyAMshaH . adhyAyaH 25 - shivavAkyam ..

Notes

Īshvara ఈశ్వర speaks to Himāvan హిమావన్ about his preceding experience of

Kailāsadarshana కైలాసదర్శన , and continues further to describe the various Śivaliṇga-

Kṣetra-s శివలిఙ్గక్షేత్ర  in the region. Īshvara ఈశ్వర then outlines the several merits that

alone do not earn such a visit, and that these are outweighed by Devotion towards Him.

Śloka numbering differs amongst the two referenced texts.

